ТүркПА мерейтойында
2021 жылғы 27-28 қыркүйек                                                         Түркістан қ.
ҚХА Мәжілістегі депутаттық топ мұшелері түркі әлемінің рухани астанасы – Түркістан қаласында өткен Түркітілдес елдер Парламенттік Ассамблеясының «Түркі парламентаралық ынтымақтастық перспективалары» тақырыбында Х пленарлық отырысына қатысты. 
Түркітілдес елдердің Парламенттік Ассамблеясының пленарлық отырысын аша келе, Парламент Мәжілісінің Төрағасы Н.З.Нығматулин үлкен достастық одағына бастамашылық еткен Қазақстанның Тұңғыш Президенті-Елбасы Н.Ә.Назарбаевтың құттықтау сөзін оқыды. ТүркПА-ның достас елдердің бірлігін нығайтудағы рөлін құттықтауында Мемлекет басшысы Қ.К.Тоқаев атап өтті. Бұл халықаралық деңгейдегі ауқымды іс-шарада өткен жылдың қорытындылары жасалып, келесі жылға жоспар белгіленді. Парламентшілердің пікірінше, пандемия, экономикалардың төмендеуі әріптестердің жемісті жұмыс жасауына  кедергі болмады.
Парламент Мәжілісінің Спикері Н.Нығматулиннің төрағалық етуімен өткен отырысқа Әзербайжан Республикасы Милли Меджлисінің Төрайымы С.Гафарова, Қырғыз Республикасы Жогорку Кенешінің Төрағасы Т.Мамытов, Түркия Республикасы Ұлы Ұлттық Жиналысының Төрағасы М.Шентоп, Өзбекстан Олий Мажлисінің Заң шығару палатасы Төрағасының орынбасары У.Иноятов, Мажарстан Парламенті Төрағасының орынбасары М.Матрай, сондай-ақ халықаралық ұйымдар мен парламенттік делегациялар жетекшілері қатысты.  
Аталған отырыс шеңберінде Құқықтық мәселелер және халықаралық істер комитеті төрағасының орынбасары, депутат С.Абдрахманов комиссия отырысына қатысып, баяндама жасады. 

Депутат 20 қыркүйекте «ТүркПА-ға мүше елдер арасында туризмді дамыту: COVID-19 пандемиясының әсері және болашақ перспективалар» тақырыбындағы комиссияның 8-ші отырысы өткізілгенін, парламенттер мен үкіметтерге бірлескен жұмыс жасау, процесс барысына жақсартулар енгізу және қолдағы озық тәжірибе мысалдарымен бөлісу сияқты бірқатар пайдалы ұсыныстар берілгенін айтты.

Атап айтқанда, ТҮРКПА-ға мүше елдерде туризмді дамыту жөніндегі ортақ стратегия мен іс-қимыл жоспарын әзірлеу;

-өзара туристік тарифтерді арттыру және үшінші елдерден туристерді тарту тетіктерін әзірлеу;

-КОВИД-19 індетімен байланысты проблемаларды шешу үшін «қауіпсіз туризмнің» ортақ стратегиясын әзірлеу сияқты және т.б  ұсыныстар маңызды, деді.
Жиынға қатысушылар ТүркПА-ның 10 сессиясының түркі әлемінің рухани астанасында өтуі символдық мәні зор белгі болып отырғанын атап өтті. Қазақстан, Әзербайжан, Қырғызстан, Өзбекстан және Түрікменстан биылғы жылы өз елдерінде тәуелсіздктерінің 30-жылдығын атап өтеді, Түркия олардың тәуелсіздігігін мойындаған әлемдегі бірінші ел болды.  
Әзербайжан Түркітілдес елдер Парламенттік Ассамблеясында төрағалық ететін Қазақстанға «эстафетаны» табыс етті. 
Мүше елдердің барлық сала бойынша ынтымақтастығын нығайту, ұйымның халықаралық мәртебесін күшейту, түркі тілдес елдер бірлігін тереңдету алдағы уақытта жұмыстың ең маңызды бағыттары болмақ. Осы жиында алғаш рет электрондық сауда, энергетикалық ресурстарды тиімді пайдалану және энергетикалық тиімділік, кинематография мәселелері бойынша халықаралық модельдік  заңдар  қабылданғаны ТүркПА жұмысына  жаңа серпін  беретіні жайында айтылды. 
Отырыс нәтижесінде Түркістан декларациясы қабылданды. ТүркПА шешімі бойынша келесі XI пленарлық отырыс 2022 жылы Қырғызстан астанасы –Бішкекте өтеді.
